
Dyddiad cyhoeddi: 28 Chwefror 2023

Cais Rhyddid Gwybodaeth11/23
 
Rydyn ni’n ysgrifennu atoch i ymateb i'r Cais Rhyddid Gwybodaeth a wnaethoch. Mae eich cais wedi cael ei ystyried yn unol â gofynion y Ddeddf Rhyddid Gwybodaeth a’n Polisi Rheoli Data a Gwybodaeth.
 
Fe wnaethoch chi ofyn am yr wybodaeth ganlynol: 

Yn ddiweddar, mae TrC wedi hyrwyddo gorsafoedd ymweld ar gyfer beic Barista.
Byddwn yn ddiolchgar pe baech yn rhoi’r manylion canlynol i mi:

1) Ydy’r beic a’r nwyddau traul cysylltiedig yn eiddo i TrC neu a yw wedi’i gontractio i drydydd parti? 
2) os ydynt yn berchen i TrC, allwch chi ddarparu’r costau gan gynnwys (ond heb fod yn gyfyngedig i), prynu’r beic, nwyddau traul, cyflogau staff, marchnata ac ati. Os yw wedi’i gontractio i drydydd parti, costau a hyd y contractau. 
3) amseroedd a lleoliadau’r gorsafoedd rheilffordd yr ymwelwyd â hwy 
4) y rheswm pam mai dim ond y map rheilffyrdd a ddosbarthwyd yn hytrach na map ehangach y Metro sy’n cynnwys bysiau
5) gan fod prosiect ehangach y Metro yn cynnwys bysiau, a allwch chi roi manylion y rhestr o orsafoedd bysiau sydd wedi’u cynnwys fel rhan o’r gwaith hyrwyddo? 
6) yr asesiad o effaith ar fusnesau lleol o ganlyniad i ddarparu diodydd am ddim. 

YMATEB

Cwestiwn 1
Nid TrC sy’n berchen ar y beic hwn na’i nwyddau traul.  Mae holl elfennau allweddol y prosiect hwn wedi cael eu contractio allan i gwmni rheoli digwyddiadau proffesiynol. 
Cwestiwn 2
Mae’r costau trydydd parti sy’n gysylltiedig â’r prosiect hwn yn £116,700 ar gyfer darparu rhaglen 3 mis o hyd sy’n cynnwys cyfanswm o 22 gorsaf drenau, a ddefnyddiwyd ddwywaith y dydd ar 41 achlysur gwahanol, mewn lleoliadau sy’n cael eu heffeithio fwyaf gan waith trawsnewid presennol Metro TrC. Bydd contract presennol y prosiect yn dod i ben ar 3 Mawrth.
Cwestiwn 3
Gweler y rhestr sydd ynghlwm.
Cwestiwn 4
Mae’r gweithgaredd hwn yn rhan gynhwysol o Gynllun Gweithredu Effaith Gyhoeddus (PIIP) rheilffyrdd TrC y cytunwyd arno, sy’n ceisio lliniaru effaith gyffredinol gweithgarwch trawsnewid rheilffyrdd ardal Metro De-ddwyrain Cymru a’r tarfu cysylltiedig ar y cyhoedd a theithwyr TrC fel ei gilydd. 
O’r herwydd, ei nodau penodol oedd: 
a) rhoi gwybod i deithwyr rheilffyrdd am hyd a lled a chwmpas gweithgarwch trawsnewid rheilffyrdd ardal Metro De-ddwyrain Cymru a’r newidiadau tymor byr cysylltiedig i wasanaethau rheilffyrdd arferol.
b) ceisio lliniaru newidiadau dros dro ym mhrofiad teithwyr rheilffyrdd ac unrhyw anhwylustod o ran newidiadau tymor byr i wasanaethau ac amseroedd trenau, gan gynnwys defnyddio bysiau yn lle trenau. 
c) ceisio cadw cynifer o gwsmeriaid rheilffyrdd â phosibl yn ystod y cyfnod hwn o newid aflonyddgar, er mwyn sicrhau bod refeniw tocynnau trên yn cael ei gasglu, gan leihau’r potensial ar gyfer effaith ariannol negyddol ar TrC, sefydliad sy’n cael ei ariannu gan y cyhoedd. 
Cwestiwn 5
Ni chafodd unrhyw orsafoedd bysiau eu targedu’n benodol fel rhan o’r gweithgaredd hwn, gan mai’r amcan oedd lliniaru’r effaith ar deithwyr rheilffyrdd TrC. Mae cwsmeriaid cyfnewidfa bysiau gorsaf drenau Caerffili wedi elwa o’r gweithgarwch hwn ar y cyd oherwydd bod y gorsafoedd hyn wedi cael eu cydleoli.
Cwestiwn 6
Yn gyffredinol, nod y gweithgaredd hwn oedd helpu i gadw niferoedd arferol y teithwyr rheilffyrdd yn ystod cyfnod o newid sylweddol yn y gwasanaeth ac, o ganlyniad, cynnal y budd cyffredinol y mae’r cynulleidfaoedd hyn yn ei gynnig i’r cymunedau a’r busnesau sy’n agos at orsafoedd rheilffyrdd TrC. Cynhaliwyd asesiad o’r effaith fasnachol mewn perthynas â manwerthwyr bwyd a diod ar ystâd rheilffyrdd TrC. O ganlyniad, cafodd y cynllun cyflwyno ei ddylunio er mwyn lleihau’r posibilrwydd o wrthdaro masnachol. Roedd y prosiect hefyd wedi’i ddylunio i ffafrio teithwyr rheilffyrdd sy’n cyrraedd eu gorsafoedd gwreiddiol, felly byddai’r gynulleidfa eisoes wedi cael cyfle i brynu diodydd y tu allan i ystâd TrC.  Ar ben hynny, roedd amseroedd defnyddio 0700-1000 ac 1600-1900 yn sicrhau nad oedd lluniaeth TrC ar gael drwy’r dydd. Roedd y gweithgaredd hwn hefyd yn cael ei ddefnyddio ym mhob gorsaf drenau am un diwrnod ar y tro, gan leihau unrhyw effaith barhaus.  Ni chafodd lleoliad pob gweithgaredd yn yr orsaf drenau ei hyrwyddo ymlaen llaw, felly nid oedd teithwyr yn gallu rhagweld y byddai lluniaeth ar gael gan TrC. Roedd yr amrywiaeth o luniaeth a ddarparwyd ym mhob digwyddiad yn y gorsafoedd trenau yn cynnwys te, coffi, siocled poeth a dŵr – llawer llai na’r hyn sydd ar gael mewn siopau masnachol.                                



Gobeithio y bydd yr wybodaeth hon yn ddefnyddiol i chi. 

Yn gywir,  
 
Trafnidiaeth Cymru

Hawliau Apelio
Os ydych chi’n anhapus â’r ffordd y cafodd eich cais ei drin a’ch bod chi’n dymuno gwneud cwyn neu wneud cais am adolygiad o’n penderfyniad, ysgrifennwch at y Pennaeth Rhyddid Gwybodaeth naill ai yn Trafnidiaeth Cymru, 3 Llys Cadwyn, Pontypridd, CF37 4TH neu freedomofinformation@tfw.wales. Rhaid i’ch cais gael ei gyflwyno cyn pen 40 diwrnod gwaith ar ôl derbyn y llythyr hwn. Os nad ydych chi’n fodlon â chanlyniad yr adolygiad mewnol, mae gennych hawl i wneud cais yn uniongyrchol i’r Comisiynydd Gwybodaeth am benderfyniad. 
Gallwch chi gysylltu â’r Comisiynydd Gwybodaeth yn Swyddfa’r Comisiynydd Gwybodaeth, Wycliffe House, Water Lane, Wilmslow, Swydd Gaer, SK9 5AF neu gallwch chi gysylltu â Swyddfa’r Comisiynydd Gwybodaeth drwy adran ‘Gwneud Cwyn’ eu gwefan ar y ddolen hon: https:/ico.org.uk/make-a-complaint/ 
Yr adran berthnasol i’w dewis fydd "Gwybodaeth Swyddogol neu Gyhoeddus".

